
Қазіргі уақыттағы қосылған құн салығын алудың өзекті мəселелері 

Мақалада қосылған құн салығының Қазақстан Республикасының салық саясатын жүргізудегі рөлі 
ерекше қарастырылған. Авторлар қосылған құн салығын сатудан түсетін салыққа ауыстыру бойынша 
пікірталас болып жатқан сұрақтарға сипаттама берген. Мақалада өздерінің салық жүйелеріне 
қосылған құн салығын алғашында енгізген жəне одан кейін бұл салықты пайдаланудан бастартқан 
мемлекеттердің тізімі келтірілген. Қазақстан Республикасында 1992–2018 жж. аралығында 
қолданылып келген қосылған құн салығы мөлшерлемелерінің өзгеру тарихы жүйелі түрде талданған. 
Авторлар халықаралық əкімшілік тəжірибесінде пайдаланылып отырған қосылған құн салығының 
ынталандырушы жəне əлеуметтік қызметтерін зерттеген. Мақалада Қазақстан Республикасында 
қазіргі кезде қолданылатын қосылған құн салығын есептеу механизмі мен төлеу тəртіптері 
қарастырылған. Жанама салықтардың, оның ішінде қосылған құн салығының бюджет кірістерін 
құрудағы рөлін бағалау үшін, осы салықтардың Қазақстан Республикасының мемлекеттік бюджетіне 
түсуі ерекше талданған. Авторлар əлемдік тəжірибеде жанама салықтардың арасында кең таралатын 
жəне қолданылатын екі салықты баса атап өткен: қосылған құн салығы мен сатудан түсетін салық. 
Мақалада қосылған құн салығының, сатудан түсетін салыққа қарағанда, оң сипаттамасы анықталған. 

Кілт сөздер: жанама салық, қосылған құн салығы, сатудан түсетін салық, салық мөлшерлемесі, салық 
нысаны, мемлекеттік бюджет, үлес салмағы. 

 

Қазақстан Республикасының Президенті Н.Ə.Назарбаев 2015 жылдың 30 қарашасында 
«Қазақстан жаңа жаһандық ахуалда: өсім, реформалар, даму» атты Қазақстан халқына Жолдауында 
қосылған құн салығына ерекше назар аударды: «Бізге мемлекеттік кірістер мен шығыстардың бүкіл 
жүйесін қайта қарау қажет. Ең алдымен, бюджеттің кіріс базасын ұлғайту керек. 2017 ж. қазіргі ҚҚС-
тің орнына сатудан түсетін салықты енгізу қажет» [1]. 

Осыған байланысты, үкіметтің, сарапшылардың жəне кəсіпкерлердің қатысуымен қосылған құн 
салығын реформалауға байланыста талқылаулар болды. Талқылаулар барысында салықты 
ауыстырудың екі нұсқасы ұсынылды [2–4]: бірінші нұсқа айналымнан алынатын салыққа ұқсас 
(салық базасы – түсім, салық мөлшерлемесі – 5 %), екінші нұсқа бойынша бөлшек сауда салығы 
енгізіледі (салық базасы – түсім, салық мөлшерлемесі – 12 %). 

Қазіргі уақытта Қазақстанда қолданылатын қосылған құн салығы (ҚҚС) жанама салық болып 
табылады, яғни салық тауардың / қызметтің үстеме бағасынан немесе қосымша маржадан есептеледі. 
ҚҚС Қазақстанда 1992 ж. енгізілді жəне əдетте тұтынушылық салық салудың прогрессивті əдісі 
болып саналады. Айналымнан алынатын салықты алмастырған ҚҚС əлемнің 160-тан астам елінде 
қолданылады. 

Осыған қарамастан, алғашында салық жүйесіне ҚҚС енгізіп, кейіннен бастартқан елдердің 
тізіміне мыналар жатады [5, 6]: Вьетнам (1970 ж.), Гренада (1986 ж. енгізді жəне бастартты), Гана 
(1995 ж. енгізілді жəне салық жүйесінен алынды), Мальта (1995 ж. енгізді, 1997 ж. алып тасталды), 
Белиз (1996 ж. енгізді, 1999 ж. бастартты). 

Қазақстан Республикасында қосылған құн салығын 1992 ж. 1 қаңтардан бастап енгізу барысында 
салық мөлшерлемесі 28 % құрады. Бұл мөлшерлеменің бағамы 1991 ж. ҚҚС енгізу барысында 
сатудан түсетін салық пен айналымнан алынатын салықтан түсетін бюджет кірістерін қолдау 
қажеттілігі негізінде есептелген. Салық базасы тауарларды, жұмыстар мен қызметтерді, оның ішінде 
өндірістегі шығындарға жатпайтын, кəсіпорындардың ішінде сатылатын тауарлардың көлемі 
бойынша анықталды. Өнеркəсіпте бюджетке аударымдар тапсырыс берушілерден алынатын салық 
сомасы мен құндылығы өндіріс құнына жатқызылатын материалдық ресурстар, отын, жұмыс жəне 
қызмет жеткізушілеріне төленген салық сомасы мен заңның алғашқы нұсқасы бойынша төленетін 
салық мөлшері арасындағы айырма алынды, тек негізгі құралдар мен материалдық емес активтерді 
жеткізушілерге төленген бюджет салығы ескерілмеді. 

Қосылған құн салығының мөлшерлемесі көптеген өзгерістерге ұшырады. 1992–2018 жж. 
аралығындағы салық мөлшерлемесінің өзгерісін қарастырайық (1-кесте). 

1992–2018 жж. аралығындағы Қазақстан Республикасындағы  
қосылған құн салығының мөлшерлемелері 

Мерзімі 
ҚҚС  

мөлшерлемесі, % 
Негізі 

1 қаңтар 1992 ж. жəне  
1 шілде 1995 ж. 
аралығында 

28,20, 
16,67, 
13,10 

«Қосылған құн салығы» туралы Қазақстан 
Республикасының (ҚР) Заңы, 24 желтоқсан 
1991 ж., № 1041-XII «Қазақстан Республикасының 
салық жүйесі» туралы ҚР Заңы, 25 желтоқсан 
1991 ж., № 1072-XII  

1 шілде 1995 ж. жəне 
1 шілде 2001 ж. 
аралығында  
 

20, 
10,  

0 

«Салықтар жəне бюджетке төленетін міндетті 
төлемдер» туралы ҚР Заңы, 24.04.1995 ж. № 2235 
«ҚҚС есептеу жəне төлеу тəртібі» туралы № 37 
нұсқау, 26.06.1995 ж. 

1 шілде 2001 ж. жəне 
1 қаңтар 2004 ж. 
аралығында 
 

16, 0 «Салықтар жəне бюджетке төленетін міндетті 
төлемдер» туралы ҚР Заңына өзгерістер мен 
толықтырулар енгізу туралы ҚР Заңы, 
03.05.2001 ж. № 183-II 

1 қаңтар 2004 ж. жəне  
1 қаңтар 2007 ж. 
аралығында 

15, 0 ҚР Салық кодексі, 12 маусым 2001 ж. 
 

1 қаңтар 2007 ж. жəне  
1 қаңтар 2008 ж. 
аралығында 

14, 0 «Салықтар жəне бюджетке төленетін міндетті 
төлемдер» туралы ҚР Заңына өзгерістер мен 
толықтырулар енгізу туралы ҚР Заңы,  
07.07.2006 ж. № 177-III 

1 қаңтар 2008 ж. жəне  
1 қаңтар 2009 ж. 
аралығында 

13, 0 «Салықтар жəне бюджетке төленетін міндетті 
төлемдер» туралы ҚР Заңына өзгерістер мен 
толықтырулар енгізу туралы ҚР Заңы, 
07.07.2006 ж. № 177-III 

1 қаңтар 2009 ж. жəне  
1 қаңтар 2018 ж. 
аралығында 

12, 0 ҚР Салық кодексі, 10 желтоқсан 2008 ж. 

2018 жылдың 1 
қаңтарынан бастап  

12, 0 ҚР Салық кодексі, 25 желтоқсан 2017 ж. 
 

Дереккөзі: Авторлармен [7–9] негізінде əзірленген. 
 
«Қосылған құн салығы» туралы Қазақстан Республикасының (ҚР) Заңына (24 желтоқсан 

1991 ж., № 1041-XII) сəйкес ҚҚС сатудан түсетін салық пен айналым алынатын салықты алмастырды 
жəне «Қазақстан Республикасының салық жүйесі» туралы ҚР Заңына (25 желтоқсан 1991 ж., №1072-
XII) орай ҚҚС салық жүйесінің жалпымемлекеттік салық түріне жатқызылды. 

Қазақстан Республикасының аумағында 1 қаңтар 1992 ж. мен 1 шілде 1995 ж. аралығында ҚҚС 
мынадай мөлшерлемелері болды: 

 Тəуелсіз Мемлекеттер Достастығы мүшелері-мемлекеттері аумағында – 28 %; 
 Тəуелсіз Мемлекеттер Достастығы мүшелері-мемлекеттеріне өнімдер мен қызметтерді өткізу 

мөлшерлемесі – 20 %; 
 үстеме баға, сыйақылар мен алымдар түрінде алынған табыстар – 16,67 %; 
 үшінші санаттағы қоғамдық тамақтану кəсіпорындары үшін – 13 %; 
 Қазақстан Республикасының Министрлер кабинеті бекіткен тізім бойынша, Қазақстан 

Республикасының аумағында өткізілетін бірінші қажеттілік өнімдері үшін – 10 %. 
Бөлшек сауда кəсіпорындары салықты, оның ішінде қосылған құн салығын өткізу бағасы мен 

тауарларды тасымалдаушылардан сатып алу бағасы арасындағы айырмадан төледі. Қосылған құн 
салығы саудалық үстеме бағадан, яғни сату мен сатып алу бағасы арасындағы айырмадан төленді. 
Делдал-кəсіпорындар үстеме баға мен қосымша сыйақы арасындағы табыстан салық төледі. Сонымен 

қатар құрылыс ұйымдары тапсырмаға алынған жұмыс құнынан салық төледі. Кейіннен сатып 
алынған негізгі құралдар мен материалдық емес активтер бойынша қосылған құн салығы олар екі 
жыл қолданылғаннан кейін шегеруге рұқсат етілді. 1992 ж. Қазақстан Республикасына əкелінетін 
тауарлар мен қызметтерге ҚҚС салынбағанын атап өткен жөн. 

1995 ж. 1 шілдесінен бастап 2001 ж. 1 шілдесіне дейін ҚҚС үш түрлі мөлшерлемелері болды: 
 барлық тауарлар мен қызметтер үшін – 20 %; 
 азық-түлік тауарлары үшін – 10 %; 
 экспортталатын тауарлар мен қызметтер үшін – 0 %. 
2001 ж. 1 шілдесінен бастап салық мөлшерлемесі 16 % бастап 2009 жылдан бастап қазіргі 

уақытқа дейін 12 % төмендеді.  
Тұтынуға жанама салықтардың əсерін төмендететін тəсілдердің бірі салық салудың төмен 

мөлшерлемелерін қолдану немесе салықтан толық босатуды белгілеу болып табылады. Шетелдерде 
кейбір тауарлар мен қызметтер үшін нөлдік ҚҚС ставкасы белгіленеді, мысалы, ғарыш қызметі 
саласындағы немесе кемелерді салуға кететін тауарлар. Сонымен бірге осы тауарлардың сатушысы 
қосылған құн салығын сатып алу құнынан шегеруге құқылы, бірақ сатылған тауарлардың құны 
бойынша төленетін салықты нақты есептемейді жəне бюджетке төленген ҚҚС қайтарып алуға 
мүмкіндігі бар. Бұл жағдайда нөлдік мөлшерлемемен алынатын қызметтердің тізімін кеңейте 
отырып, тежеудің айтарлықтай төмендеуіне қолжеткізуге болады. Тағы бір мысал — қалалық 
көліктерді жанама салықтардың қысымынан босату арқылы қалалық қоғамдық көлікпен 
жолаушыларды тасымалдайтын ұйымдарды қосылған құн салығынан босату. Өндірістік емес саланы 
дамытуға ықпал ететін мəдени мұра объектілерін сақтау бойынша жұмыстар қосылған құн 
салығынан босатылады. Сонымен бірге ҚҚС төмен мөлшерлемесі білім мен ғылымға байланысты 
кітап өнімдеріне қолданылады. 

Осылайша, қосылған құн салығы Австрияда – 20 %, Бельгияда – 19, Данияда – 22, Францияда – 
18,6, Германияда – 14, Норвегияда – 20, Швецияда – 23,5, Ұлыбританияда 15 % мөлшерінде 
алынады [10]. 

Қазіргі уақытта ҚҚС əкімшілігінің халықаралық тəжірибесінде жеңілдік мөлшерлемелерінің  
пайдасына негізгі дəлелдер, əдетте, тауарлар мен қызметтерді (кітаптар, газеттер, қоғамдық көліктер) 
тұтынуға ынталандыру қызметін қолдану, сондай-ақ кейбір тауарларға (дəрілер, азық-түлік, балалар 
киімі жəне т.б.) бағаны төмендету қасиетін енгізе отырып, əлеуметтік қызметті жүзеге асыру. 
Еуропалық одақтың салық жүйесін жетілдіру шеңберінде алдағы жылдары Одақ елдеріне қосылған 
құн салығының екі мөлшерлемесі қолданылатын болады: 4–9 % төмен мөлшерлеме жəне 9–19 % 
стандартты мөлшерлеме. 

Қосылған құн салығы жанама салықтың ең ұтымды мысалы болып табылады. Оның жинау 
механизмі материалдық шығындарға салық салуды болдырмайды, сондықтан ҚҚС теориялық 
тұрғыдан алғанда жалпы жəне шекті шығындарға əсер етпейді. ҚҚС өндірісті тежемейді, сондай-ақ 
салық төлеушінің өндіріс қажеттіліктерін қамтамасыз ету кезінде төленген ҚҚС қайтаруды 
қамтамасыз етеді, нəтижесінде салықтың ауыртпашылық дəрежесін тауарды өндіріс үшін сатып алған 
сатып алушы емес, өз тұтынуына алған сатып алушы көтереді. Осыған байланысты теориялық 
тұрғыда ҚҚС өндiрiске əсер етпейдi, дегенмен тəжірибеде салық салудағы мөлшерлемелер мен 
тəртіптеріндегі айырмашылықтар қосылған құн салығын сұранысты ғана емес, сонымен қатар 
ұсынысты салықтық реттеу жөнiндегi тиiмдi тетiктердiң құрамына енгізеді. 

Қазақстан Республикасының Салық кодексіне сəйкес қосылған құн салығын төлеушiлеріне 
мыналар жатады [9]: 

1. Қазақстан Республикасында қосылған құн салығы бойынша тіркеу есебіне тұрған мынадай 
тұлғалар:  

 дара кəсiпкерлер;  
 мемлекеттiк мекемелердi қоспағанда, резидент – заңды тұлғалар;  
 қызметiн Қазақстан Республикасында филиал, өкілдік арқылы жүзеге асыратын 

бейрезиденттер; 
 сенімгерлікпен басқару құрылтайшыларымен не сенімгерлікпен басқару туындайтын өзге 

жағдайларда пайда алушылармен сенімгерлікпен басқару шарттары бойынша тауарларды, жұмыстарды, 
қызмет көрсетулерді өткізу бойынша айналымды жүзеге асыратын сенімгерлікпен басқарушылар; 

2. Кеден одағының жəне (немесе) Қазақстан Республикасының кеден заңнамасына сəйкес 
Қазақстан Республикасының аумағына тауарларды импорттаушы тұлғалар. 

Қосылған құн салығының салық салу объектісіне жататындар: 
1) алынатын айналым; 
2) алынатын импорт. 
Қазақстан Республикасының салық жүйесінде белгіленген салық түрлерінің əртүрлі түрінен, 

фискалдық тұрғыдан бес салық (корпоративтік табыс салығы, жеке табыс салығы, əлеуметтік салық, 
ҚҚС, акциздер) шешуші болып табылады. Олар Қазақстан Республикасындағы нарықтық қатынас 
механизмінің негізін құрған жылдар ішінде бюджеттің кірістерін қалыптастыруда шешуші рөл 
атқарады. 

Жанама салықтар экономикалық табиғаты, тəжірибе жүзінде жинақталған мақсаттар мен 
əдістері бойынша бірнеше маңызды сипаттамаларға ие болды. Осындай салықтардың мысалдары 
қосылған құн салығы (ҚҚС) акциздер болып табылады. 

Бюджет кірістерін қалыптастырудағы жанама салықтардың рөлін бағалау үшін біз бұл 
салықтарды Қазақстан Республикасының мемлекеттік бюджетіне түсу ерекшелігін талдаймыз. 

2 - к е с т е  

Жанама салықтардың Қазақстан Республикасының мемлекеттік  
бюджетінің кірістеріндегі орны мен рөлі 

млн теңге 

Атауы 2014 ж. 2015 ж. 2016 ж. 2017 ж. 
Барлық кірістер, 
оның ішінде 

7321277 7634805 9308485 11567691 

Қосылған құн 
салығы 

1198170 944438 1495682 1664699 

Үлес салмағы, % 16,4 12,4 16,1 14,4 
Акциздер 147057 161068 205231 255944 
Үлес салмағы, % 2,0 2,1 2,2 2,2 

Дереккөзі. Авторлармен [11] негізінде əзірленген. 
 
Жоғарыдағы кестеде келтірілген деректерден мемлекеттік бюджеттің кірісінде қазіргі кезеңде 

қосылған құн салығы басым болған, ол 2014 ж. 16,4 % -дан 2017 ж. 14,4 %-ға дейін төмендеген. Де-
генмен, бұл бюджеттің кірісіндегі ҚҚС-тың маңызды рөлі туралы айтуға мүмкіндік береді, себебі 
салықтың абсолютті сомасы 2014 ж. 1,1 трлн тг-ден 2017 жылға дейін 1,6 трлн тг-ге дейін артқан 
(сур. қара). 

Мемлекеттік бюджеттің кірісіндегі акциздердің үлесі тұрақты, шамамен 2 %. Акциздік салықтар 
көп жағдайда тартымды: олар өндірушілер мен кəсіпкерлер үшін іске асырылған кезде қайтарылады; 
жəне бюджет жүйесіне түсетін табыстың тұрақты көзі, жанама салықтар мен дифференциалдық 
мөлшерлемелердің жиынтығы болған кезде біз түрлі əлеуметтік топтардың кірістеріне салық салудың 
прогрессивті жəне əділ əдісін аламыз. 

Жанама салықтар, оның ішінде ҚҚС, инфляцияның өсуі кезінде қолданылады, тікелей 
салықтарға қарағанда, бюджеттің сенімді кіріс көзі болып табылады. Жанама салықтар бағалық 
элементтерді қалыптастырумен көбірек түсіндіріледі жəне тұтастай бағадан алынып, бюджет 
жүйесіне тұрақты кіріс береді. Бюджеттік саясат дағдарысқа қарсы шараларды жүзеге асыруға ғана 
емес, макроэкономикалық тұрақтылық пен мемлекеттік қаржының тұрақтылығын қамтамасыз етуге 
бағытталды. 

Əлемдік тəжірибе жанама салықтардың үш негізгі түрін атап өтеді: айналымнан алынатын 
салық, қосылған құн салығы жəне сатудан түсетін салық. Қазіргі уақытта ең кең таралған салықтарға 
қосылған құн салығы мен сатудан түсетін салықты жатқызуға болады. Қазақстан Республикасының 
аумағында қосылған құн салығы жанама салықтың ең басты түрі ретінде қолданылады. 

Көптеген зерттеушілер [12–16] қосылған құн салығының, сатудан түсетін салыққа қарағанда, 
келесі жағымды сипаттарын атап өтеді. 

Біріншіден, ҚҚС кез келген өндіруші елге, өндіріс сатысына, өндіріс əдістеріне қатысты 
бейтараптық танытады. Сатудан түсетін салық өндіруші мен сатушы кəсіпорындарына тікелей 
тəуелді болып келеді. 

Екіншіден, сатудан түсетін салыққа қарағанда, ҚҚС тұрақты жинау мүмкіншілігіне ие. Бұл 
тұрақтылықты ҚҚС төлеушілері, яғни, шикізатты өндіруден, тізбектің барлық сатыларынан жəне 
дайын өнімді сатумен айналысатын барлық заңды тұлғалар қамтамасыз етеді. Салық салудың тек 
соңғы сатысы (сату түсетін салық) болған кезде бұл мүмкіндік жоғалып кетеді, бұл салық төлеушілер 
тарапынан салықтық алаяқтық тəуекелін арттырады. 

Үшіншіден, ҚҚС əдіснамасы салық салудың бұрын төленген басқа салықтардан босатылған 
тауарлардың қозғалысының келесі кезеңінде құрылған құндылықтың бір бөлігін ғана көздейді. 
Сатудан түсетін салықтың базасына сатудың барлық сатысында өндірілген өнімдердің (қызметтердің, 
жұмыстардың), сонымен бірге алдыңғы кезеңдерде есептелген жəне төленген салықтарды 
қосқандағы жалпы құны жатады. 

Төртіншіден, əкелінетін тауарларға салынатын ҚҚС салықтарды жинауды бірінші кезекте 
оларды елге əкеледі жəне кедендік ресімдеу сатысында салықтарды жинауға мүмкіндік береді. 
Сатудан түсетін салық салықтарды жинауды соңғы тұтыну кезеңінде ғана қамтамасыз етеді, бұл 
уақыт аралығында кеден шекарасынан жеткілікті болуы мүмкін. 

Бесіншіден, ҚҚС соңғы пайдаланушымен психологиялық тұрғыда оңайырақ болады, себебі 
өндіріс тізбегінде біркелкі таратылғандықтан, ол негізгі төлеуші болған жəне соңғы пайдаланушыны 
болып қалатын тікелей тұтынушыдан жасырылады. ҚҚС-тың сатудан түсетін салықтан 
айырмашылығы, тауарларды сатып алған кезде, қызметтерді төлегенде немесе орындалған 
жұмыстарды төлеген кезде тікелей салық төленеді, өйткені ол бөлек жолмен көрсетілуі тиіс. 

Алтыншыдан, соңғы кезеңде салық жинау шоғырлануы халықтың жəне шағын кəсіпкерліктің 
салықтық жүктемесін арттырады. Мұнда тек ірі бизнес өкілдері ғана табыстылығын арттыра алады. 

Сату түсетін салықпен салыстырғанда ҚҚС көрсетілген жағымды сипаттамалары толық емес. 
Зерттеушілер қосылған құн салығының тек негізгі жəне ең жиі қолданылатын қасиеттерін атап өткен. 
Əлбетте, біздің пікірімізше, қосылған құн салығының сату түсетін салықпен салыстырғанда 
тартымдылығы жоғары. 

Қазақстан Республикасында ҚҚС орнына сату түсетін салықты енгізу кейінге шегерілуде. 
Дегенмен, ҚҚС базасының жоспарлы түрде кеңеюі, шағын бизнес өкілдерінің сатудан түсетін 
салықты енгізгенде салықтың қанша мөлшерінде төлеуге дайын екенін көрсетеді. Басқаша айтқанда, 
орта жəне шағын бизнес субъектілерінің ҚҚС төлеушілерінің тізімдеріне енгізу оның тиімділігін 
көрсететін болады, бұл оның арасындағы салыстыруды жəне сатудан түсетін салықты таңдау кезінде 
соңғы дəлел болуы мүмкін. Яғни, ҚҚС базасының кеңеюі табыстылықты жоғарылатып, бюджеттің 
шығындарын қаншалықты салық қайтарымын өтеуден азайту басты мəселе болып келеді. Себебі, 
егер бұл шара қажетті нəтиже бермесе, ең алдымен, сатудан түсетін салыққа көшу қажеттілігі 
туындайды, өйткені, кем дегенде, шағын бизнес үшін қымбат тұратын несиелер / шегерімдер жүйесі 
жоқ. 

Сонымен, қосылған құн салығының қазіргі мəселелерін қарастыра отырып, төмендегі 
қорытындылар жасауға болады: 

– қосылған құн салығы жанама салықтың ең басты түрі бола отырып, салық тауардың мен 
қызметтің үстеме бағасынан немесе қосымша маржадан есептелінеді. ҚҚС əлемнің 160-тан астам 
елінде қолданылғанымен де, көптеген мемлекеттер алғашында салық жүйесіне ҚҚС енгізіп, кейіннен 
оның есептеу жəне төлеу тəртібінің күрделігіне орай бастартты; 

– Қазақстан Республикасы аумағында қосылған құн салығын 1991 ж. енгізу барысында, ол 
сатудан түсетін салық пен айналымнан алынатын салықты алмастырды жəне бюджет кірістерін 
толықтыру мақсатын көздеді. Салық мөлшерлемесі алғашында 28 % құрап, кейіннен 12 % дейін 
төмендеді. Мемлекеттік бюджеттің кірісінде қосылған құн салығы қазіргі кезеңде 15 % мөлшерінде 
болып келеді; 

– қосылған құн салығының əкімшілендіру əдістеріндегі айырмашылықтарға қарамастан, 
салықтың жалпы салықтық базасы бар, бұл табыстың салыстырмалы мөлшерін білдіреді. Елімізде 
қосылған құн салығының жетістіктеріне қарамастан, болашақта қосылған құн салығын реформалау 
немесе оны саудадан түсетін салықпен толығымен ауыстыру сұрақтары қарастырылып жатыр. Мұнда 
əрбір салықтың оң жəне теріс жақтарын (бөлшек сауданың айналымын, бюджет кірісінің мөлшерін, 
салық əкімшілігін жəне тағы басқаларды) анықтап алған жөн. 

Л.М. Аллахвердиева, А.Б. Тасмаганбетов, Г.Т. Кунуркульжаева, Ж.Ж. Байшукурова 

Актуальные проблемы взимания налога на добавленную  
стоимость в современных условиях 

В статье рассмотрена роль налога на добавленную стоимость в реализации налоговой политики Рес-
публики Казахстан. Авторами охарактеризованы дискуссионные вопросы замены налога на добавлен-
ную стоимость на налог с продаж. В статье приведен список государств, внедривших в свои налого-
вые системы налог на добавленную стоимость и в дальнейшем отказавшихся от его применения. Про-
анализирована история изменения ставок налога на добавленную стоимость в Республике Казахстан 
за 1992–2018 гг. Авторами статьи исследованы стимулирующие и социальные функции этого налога, 
применяемые в международной практике администрирования. Рассмотрен действующий механизм 
исчисления и уплаты налога на добавленную стоимость в Республике Казахстан. Для оценки роли 
косвенных налогов, в том числе налога на добавленную стоимость, в формировании доходов бюджета 
проанализировано поступление этих налогов в государственный бюджет РК. Авторами отмечено, что 
в мировой практике наибольшее распространение и применение среди косвенных налогов имеют два 
налога: налог на добавленную стоимость и налог с продаж. Определены положительные характери-
стики налога на добавленную стоимость по сравнению налогом с продаж. 

Ключевые слова: косвенный налог, налог на добавленную стоимость, налог с продаж, налоговая став-
ка, объекты налога, государственный бюджет, удельный вес. 

 

L.M. Allahverdiyeva, A.B. Tasmaganbetov, G.T. Kunurkulzhayeva, Zh.Zh. Baishukurova 

Actual problems of levying value added tax in modern conditions 

The role of the value added tax in the implementation of the tax policy of the Republic of Kazakhstan is con-
sidered in the article. The authors described the discussion of the replacement of the value-added tax on sales 
tax. The article contains a list of states that have introduced into their tax systems value-added tax and subse-
quently refused to use it. The history of changes in the value added tax rates in the Republic of Kazakhstan 
for 1992-2018 is analyzed. The authors of the article investigated the stimulating and social functions of the 
value-added tax applied in the international practice of administration. The article considers the current 
mechanism of calculation and payment of value added tax in the Republic of Kazakhstan. To assess the role 
of indirect taxes, including the value-added tax in the formation of budget revenues, the receipt of these taxes 
into the state budget of the Republic of Kazakhstan is analyzed. The authors noted that in the world practice, 
the most widespread and applicable among indirect taxes are two taxes: value-added tax and sales tax. The ar-
ticle identifies the positive characteristics of the value-added tax in comparison with the sales tax. 

Keywords: indirect tax, value added tax, sales tax, tax rate, tax objects, state budget, specific gravity. 

